
Хураангуй. Бид Дорнод Монголын нутагт тархан ургаж буй Урал чихэр өвс 
(Glycyrrhiza uralensis Fisch.)-ний үндсэнд агуулагдах гол хоёрдогч метаболит (биологийн 
идэвхт нэгдэл)-ын агууламжид биотик хүчин зүйл (ургамлын онтогенез хөгжлийн үе 
шат), абиотик хүчин зүйлс (тухайн ургамлын ургаж буй газарзүйн байршил, хөрсний 
механик бүтэц, байгалийн болон таримал) хэрхэн нөлөөлж байгааг тодорхойлохын 
зэрэгцээ тухайн нэгдлүүдийн хоорондын хамаарлыг тогтоох зорилготой. Урал чихэр 
өвсний үндсийг Дорнод, Хэнтий, Сүхбаатар аймгийн нийт 9 цэгээс онтогенез хөгжлийн 
үе шатаар ялган авч, түүнд агуулагдах, тритерпент сапонин (глицирризин), полисахарын 
агууламжийг харьцуулан UV спектрометрийн аргаар стандарт бодис (Аstraglaside IV, 
Glucose)-ыг ашиглан тодорхойлсон ба чийг, үнслэгийг жингийн аргаар тогтоосон. 

Судалгааны үр дүнд онтогенез хөгжлийн үе шат буюу наснаас хамаарч Урал чихэр 
өвсний үндсэн дэх тритертент сапонин, полисахарын агууламж нь харилцан адилгүй 
ялгаатай байна (p<0.05). 

Газарзүйн байршил нь Урал чихэр өвсний үндсэнд агуулагдах тритертент сапонин 
(глицирризин), полисахарын агууламжид нөлөөлж (p<0.05) байгаа ба харин хөрсний 
механик бүтэц нь Урал чихэр өвсний үндсэн дэх тритертент сапонин, полисахарын 
агууламжид тодорхой нөлөө үзүүлэхгүй байгааг тогтоосон. Мөн нийлбэр сапонин 
(глицирризин) нь байгалийн ба таримал дээжид ялгаатай (p<0.05) буюу ба ургаж 
буй орчны хувьд ялгаа байгааг статистик судалгааны үр дүнгээр бататгав. Түүнчлэн 
хамаарлыг шалгахад Урал чихэр өвсний тритерпент сапонины агууламж нь чийгийн 
агууламжтай урвуу, үнслэгийн агууламжтай эерэг хамааралтай (p<0.05), полисахарын 
агууламж нь үнслэгийн агууламжтай урвуу хамааралтай байна (p<0.05). Урал чихэр 
өвсний үндсэд агуулагдах гол хоёрдогч метаболит болох нийлбэр сапонин, полисахарын 
агууламжид онтогенез хөгжлийн үе шат буюу нас абиотик хүчин зүйлс (тухайн ургамлын 
ургаж буй газарзүйн байршил, хөрсний механик бүтэц, байгалийн болон таримал)-ээс 
илүү нөлөө үзүүлдгийг бид тогтоолоо.

Түлхүүр үгс: Нийлбэр сапонин, полисахар, хөрсний механик бүтэц, онтогенезийн 
үе шат

Удиртгал 

Буурцагтны овогт багтах Чихэр өвс нь дэлхий дээр нийт 13 зүйл байдгаас 
5 зүйл нь Монгол оронд ургадаг. Үүнээс Урал чихэр өвс илүү өргөн тархацтай. 
Урал чихэр өвс нь олон наст ургамал бөгөөд эмийн түүхий эд болох үндэс нь 
сайн хөгжсөн, онтогенезийн судалгаагаар түүний амьдралын их эргэлт 130 жил 
гэж тогтоожээ (Мандах, 2014).

Урал чихэр өвс нь Евроазийн эх газрын хуурай бүс нутаг болох Монгол, 
Хятад, Афганистан, Пакистан зэрэг орнууд болон Европын өмнөд хэсгээр 
ургадаг байна (Zhu et all., 2008). Монгол орны ургамал-газарзүйн Хангай, 
Монгол Дагуур, Хянган, Дундад Халх, Дорнод Монгол, Их нууруудын хотгор, 
Олон нуурын хөндий, Дорноговь, Говь-Алтай, Алтайн өвөр говь, Зүүнгарын 
говь, Алашаа говийн тойрогт хээр тал, чийглэг марцлаг нуга, марц хужиртай 
элс, элсэрхэг хээр, сондог, хээрийн гол горхины хөндийд ургана (Грубов, 2008).

Чихэрөвсийг хүн төрөлхтөн 4000 жилийн өмнөөс хэрэглэж иржээ. Дорно 
дахины анагаах ухаанд чихэр өвсийг нунтаг, өтгөн хуурай, ханд, шүүс хэлбэрээр 
хэрэглэдэг. Монголын уламжлалт анагаах ухаанд 60 гаруй тангийн найрлагад 
орно. Чихэр өвс нь антиоксидант, үрэвслийн эсрэг, простагландин үүсэхийг 
өдөөдөг тул ходоодны шарх, элэгний олон өвчнийг эмчлэх, мөн мэдрэлийн 
хамгаалалтын, вирусын эсрэг, хорт хавдрын эсрэг, таргалалтын эсрэг, чихрийн 
шижингийн эсрэг, сэтгэл гутралын эсрэг, харшлын эсрэг үр нөлөөтэйг тогтоон, 
ургамлын гаралтай эм болгон ашиглаж байна (Kim KJ., et all 2013, Tominaga et 
all., 2009, Sana Noreen et all., 2021). Орчин үед илүү нарийн судлагдсаны үндсэн 
дээр дэлхийн томоохон улс орнууд гоо сайханд түлхүү ашиглаж байгаа “үнэт” 
орц юм (https://huhtengeriinoron.wordpress.com/). 

Түүнчлэн Урал чихэр өвсний үндсэнд агуулагдах гол хоёрдогч метаболит 
болох глицирризин нь нэг төрлийн тритерпент нэгдэл бөгөөд полисахар, 
тритерпент сапонин нь тухайн ургамлын үндсэн биологийн идэвхт шинж 
чанарыг илэрхийлдэг нэгдлүүд юм (Nazim and  Dilfuza., 2019). Ургамал нь 
өвчин үүсгэгчид (мөөгөнцөр, вирус, шавж, нематод) болон хүрээлэн буй орчны 
стрессийг (ган, давсжилт, температур, хэт ягаан туяаны цацраг) даван туулахын 
тулд хамгаалалтын хариу урвал болох хоёрдогч метаболитуудын хуримтлалыг 
бий болгодог (Menaka et all., 2019). Тиймээс биотик (онтогенез хөгжлийн 
үе шат) болон абиотик хүчин зүйлс (газарзүйн байршил, хөрсний механик 
бүтэц, байгалийн ба таримал) Урал чихэр өвсний үндсэнд агуулагдах зарим 
хоёрдогч метаболитын агууламжид хэрхэн нөлөөлж буйг илрүүлэн, тэдгээрийн 
хоорондын хамаарлыг тогтоох зорилго тавин ажиллалаа.

Судалгааны материал, аргазүй

Судалгааны дээж материалыг Дорнод, Сүхбаатар болон Хэнтий аймгийн 
нийт 9 сумын нутгаас ургах орчноор нь байгалийн болон таримал гэж ялган 
онтогенезийн 6 үе шатнаас цуглуулав (Хүснэгт 1). 
Хүснэгт 1. Судалгааны дээж, материал цуглуулсан газрын ерөнхий мэдээлэл

№ Аймаг Сум Ургах 
нөхцөл

Хөрсний 
механик бүтэц

Онтогенезийн 
үе шат

Ашиглагдах 
хэсэг

1. Дорнод 

Халхгол

зэрлэг

Шаварлаг элс
Виргиниль (V)

Үндэс

Генератив (G1)
Генератив (G2)

Булган Элс ихтэй 
шавар

Генератив (G1)
Генератив (G2)

Цагаан-Овоо Элс ихтэй 
шавар

Виргиниль (V)

Генератив (G1)

Сэргэлэн Шаварлаг элс
Прегенератив 

(Im)
Генератив (G1)

Халхгол 
хил123 Шаварлаг элс

Прегенератив 
(Im)

Генератив (G1)

Матад Шаварлаг элс Постгенератив 
(SS)

Хөлөн буйр Элс ихтэй 
шавар

Виргиниль (V)

Генератив (G1)

2. Сүхбаатар Түмэнцогт Шаварлаг элс Виргиниль (V)

3. Хэнтий Дэлгэрхаан
Элсэрхэг Виргиниль (V)

Генератив (G1)
таримал Элс ихтэй 

шавар Виргиниль (V)

Уранов (1960) ургамлын онтогенез хөгжлийн үе шатыг судлан насны 
бүлгүүдээр ангилсан байдаг ба Мандах (2014) Урал чихэр өвсийг онтогенез 
хөгжлийн үе шатаар нь латент үе, үржлийн өмнөх үе шат буюу ургал үе шат 
–прегенератив (P-цухуйц, J- балчир ургамал, IM- шилжилтийн насны ургамал, 
V- өсвөр насны ургамал), үржлийн үе шат буюу генератив (G1- үржлийн залуу 
ургамал, G2- үржлийн идэр ургамал, G3- үржлийн хижээл ургамал), үржлийн 
дараах үе шат буюу постгенератив (SS- Хөгширч буй ургамал, S- хөгшин 
ургамал, SC- задарч мөхөж байгаа ургамал) гэж ангилсан байна. Бид энэхүү 
ангиллын дагуу Урал чихэр өвсний онтогенез хөгжлийн үе шатыг тогтоон, 
үндэсний дээж авсан.

Зураг 1. Монгол орны Дорнод хэсэгт ургаж буй Урал чихэр өвсний тархацын цэг

Судалгааны дээж цуглуулсан цэг бүрийн хөрсний дээжийг авч, механик 
бүтцийг Гачуурт ХХК-ний Хөдөө аж ахуйн нэгдсэн лабораторид тодорхойлсон.
Хүснэгт 2. Судлаач Мандах (2014)-ын онтогенез хөгжлийн үе шатын ангилаа

№ Урал чихэр өвсний онтогенезийн үе шат Литчилсэн нас
1. P-цухуйц, 1 жил
2. J- балчир ургамал, 2 жил
3. IM- шилжилтийн насны ургамал 3 жил
4. V - өсвөр насны ургамал 7 жил
5. G1- үржлийн залуу ургамал 16 жил
6. G2- үржлийн идэр ургамал 23 жил
7. G3- үржлийн хижээл ургамал 22 жил
8 SS- хөгширч буй ургамал 21 жил
9. S- хөгшин ургамал 21 жил
10. SC- задарч мөхөж байгаа ургамал 15 жил

Биохимийн анализ: Урал чихэр өвсний үндэсний дээжийг Дорнод, Хэнтий, 
Сүхбаатар аймгийн нийт 9 цэгийн 6 ялгаатай онтогенез хөгжлийн үе шатаар 
ялган авч дээжид агуулагдах чийг, үнслэг, тритерпент сапонин (глицирризин), 
полисахарын агууламжийг тодорхойлсон. Лабораторийн туршилтад Урал чихэр 
өвсний хатаасан үндсийг ургамал бутлагчаар бутлан, 0.0001 нарийвчлалтай 
аналитик жингээр 3 граммыг жигнэн авч, 70%-ийн этанолд 72 цаг сэгсэрч 
хандалсан ба үндсэн дэх нийт сапонин (глицирризин)-ы агууламжийг 
ваниллиныг ашиглан астраглазид IV стандарт бодисоор жиших муруй байгуулан 
560 нм-т, полисахарын агууламжийг глюкозын жиших муруй байгуулан үр 
дүнг тооцсон ба 488 нм-ын долгионы уртад UV-VIS спектрофотометрээр 
багажаар тодорхойлсон. Дараа нь чийг болон нийт үнслэгийн агууламжийг 

давтан ууршуулах урвалын зарчимд үндэслэн жингийн аргаар (ZHICHENG-
ZXRD-A5210 хатаах зуух; LM-112.10- шатаах зуух) тогтоож, үр дүнг тооцоолон 
гаргасан (Сүхдолгор, 2013).

Статистик анализ: Туршилтын өгөгдлийг Excel 2016 болон SPSS 23.0 
статистикийн программ ашиглан боловсруулсан. Урал чихэр өвсний үндсэн 
дэх зарим метаболитын агууламж хүчин зүйлсээс хамаарч ялгаатай байгаа 
эсэхийг нэг хүчин зүйлт вариансын анализ (ANOVA) хийж, хэмжилтүүд 
нь хоорондоо ялгаа байгаа эсэхийг Tukey HSD (high significant difference) 
анализаар, хоорондын хамаарлыг Pearson-ны анализыг ашиглан статистик 
ялгааг магадлалын P утга<0.05-аас бага байхаар тооцсон. 

Судалгааны үр дүн

Биотик хүчинзүйлийн нөлөөлөл (онтогенез хөгжлийн үе шат ): Судалгааны 
үр дүнд Урал чихэр өвсний үндсэн дэх нийлбэр сапонин, полисахарын агууламж 
нь онтогенез хөгжлийн үе шат хооронд эрс ялгаатай (p<0.05) ба нийлбэр 
сапонины агууламж хөгширч байгаа ургамал (SS)-ын үндсэнд хамгийн их 
(9.73±0.35%), өсвөр насны ургамлын (V)-ын үндсэнд хамгийн бага (5.68±0.2%) 
агууламжтай байв (Зураг 2а).

Полисахарын агууламж нь шилжилтийн насны ургамал (IM)-ын үндсэнд 
хамгийн их (4.11±0.39%), хөгширч байгаа ургамал (SS)-ын үндсэнд бага байна 
(1.28±0.04%; Зураг 4б). Энэхүү үр дүнгээс Урал чихэр өвсний үндсэнд нийлбэр 
сапонины агууламж нэмэгдэхэд полисахарын агууламж наснаас хамаарч буурч 
байгаа зүй тогтол ажиглагдсан (Зураг 2). 

Урал чихэр өвсний онтогенез хөгжлийн үе шат буюу насны ялгаатай 
байдлаас хамаарч нийлбэр сапонин, полисахарын агууламж нь харилцан 
адилгүй байсан ба нийлбэр сапонины хуримтлал нь хөгширч байгаа ургамалд 
чийг дутагдалтай, хаталт явагдсан зэрэг нь тухайн ургамалд стресс үүсгэж, 
нийлбэр сапонины хуримтлалыг бий болгосон байх. Харин полисахарын 
агууламж залуу буюу шилжилтийн насны ургамалд их байгаа нь анхдагч 
биосинтезийн процесс эрчимтэй явагддаг, мөн түүний шим тэжээлийн хэрэгцээ 
өндөр байдагтай холбон тайлбарлаж болно.

Зураг 2. а, б. Урал чихэр өвсний онтогенезийн хөгжлийн үе шатанд 
нийлбэр сапонин, полисахарын агууламж харьцуулсан дүн

Абиотик хүчин зүйлийн нөлөөлөл

Газарзүйн байршил: Урал чихэр өвсний үндсэн дэх нийлбэр сапонин 
(глицирризин), полисахарын агууламж нь газарзүйн байршлаас хамаарч 
ялгаатай байгааг тогтоосон ба нийлбэр сапонин нь Дорнод аймгийн Матад 
сумын дээжид хамгийн их (10.72±0.4%), Дорнод аймгийн Сэргэлэн сумын 
дээжид хамгийн бага байв (3.68±0.2%; Зураг 3).

Харин полисахарын агууламж нь Дорнод аймгийн Булган сумын дээжид 
хамгийн их (4.15±0.11%), Матад сумын дээжинд хамгийн бага (1.28±0.04%) 
байгааг тогтоолоо. Газарзүйн байршлаас хамаарч полисахарын агууламж нь 
нийлбэр сапонины агууламж их байхад буурах хандлагатай байна (Зураг 5). 

Дээрх судалгааны үр дүнд газарзүйн байршил хооронд нийлбэр сапонин, 
полисахарын агууламжийн ялгаа нь тухайн орчны өндөршил, хөрсний чийг 
болон температур ялгаатай байгаад оршино. 

Зураг 3. Урал чихэр өвсний үндсэн дэх нийлбэр сапонин ба полисахарын агууламж 
газарзүйн байршлаас хамаарсан үр дүн 

Тайлбар: 1. Дорнод аймгийн Матад сум; 2. Хөлөнбуйр сум; 3. Цагаан- Овоо сум;  
4. Халхгол (хил); 5. Халхгол сум; 6. Сэргэлэн сум; 7. Булган сум; 8. Сүхбаатар аймгийн 

Түмэнцогт сум; 9. Хэнгий аймгийн Дэлгэрхаан сум

Хөрсний механик бүтэц: Урал чихэр өвсний үндсэн дэх нийлбэр сапонин 
(глицирризин)-ы агууламж нь хөрсний механик бүтцээс хамаарч ялгаагүй 
(p>0.05) байсан ба харин чийг ба үнслэгийн агууламж нь харилцан адилгүй 
ялгаатай байсан. Чийгийн агууламж нь шаварлаг элсэн механик бүтэцтэй 
хөрсөнд (элс-70%, лаг шавар-10%, шавар- 20%) их (1.08%), харин Дорнод 
аймгийн Халхгол, Сэргэлэн, Матад, Сүхбаатар аймгийн Түмэнцогт зэрэг 
сумдын элс ихтэй шавран механик бүтэцтэй хөрсөнд (шавар-70%, элс-30%) 
чийгийн агууламж бага (0.82%) байв. Өөрөөр хэлбэл хөрсөн дэх элсний 
агууламж нэмэгдэх тутам ургамлын үндсэн дэх чийгийн хуримтлал сайн 
байдгийг харуулна. Үнслэгийн агууламж нь тухайн ургамлын органик нэгдлийн 
хуурай үлдэгдэл бөгөөд ургамлын үндэсний биомасс, диаметрийн хэмжээнээс 
хамаарч ялгаатай байж болно. 

Зураг 4. Урал чихэр өвсний үндсэн дэх нийлбэр сапонин ба полисахарын агууламж  
Тайлбар : 1- шаварлаг элс, 2- элс ихтэй шавар, 3- элсэрхэг

2.3. Байгалийн ба таримал нөхцөл: Судалгааны гол үр дүн бол нийлбэр 
сапонин (глицирризин) нь байгалийн ургамлын үндсэнд (7.02±0.19%) их, 
таримал нөхцөлд ургаж байгаа үндсэнд (4.76±0.9%) бага агууламжтай ба ургаж 
буй орчны хувьд ялгаатай (P<0.05) байгааг статистик судалгааны үр дүнгээр 
тодотгов. 

Урал чихэр өвсний үндсэнд агуулагдах нийлбэр сапонин (глициризин) нь 
байгалийн ургамалд харьцангуй их байсан бөгөөд энэхүү нэгдэл нь байгаль дээр 
ургах орчны стресстэй нөхцөлд илүү мэдрэг байж болох талтай. Полисахарын 
агууламж нь таримал ургамлын үндсэнд их, байгалийн ургамалд эсрэгээ бага 
байсан ба статистик анализын үр дүнд ялгаа (p>0.05) бага байгааг тогтоов. 

Зураг 5. Урал чихэр өвсний үндсэн дэх нийлбэр сапонин ба полисахарын агууламж 
байгалийн ба таримал нөхцөлд хамаарсан үр дүн

Судалгааны нийт үзүүлэлт хоорондын хамаарлыг шалгасан. Ингэхэд Урал 
чихэр өвсний үндсэн дэх чийгийн агууламж нь нийлбэр сапонины агууламжтай 
урвуу хамааралтай (p<0.05) буюу тухайн ургамалд чийг дутагдахад нийлбэр 
сапонин (глицирризин)-ы агууламж үндсэнд нэмэгдэж байна. Энэхүү үр 
дүн нь тухайн ургамал чийг дутагдалтай орчны нөхцөлд стресст орж, дээрх 
метаболитын хуримтлалыг нэмэгдүүлдэг гэж үзэх үндэслэлтэй. Тиймээс 
нийлбэр сапонин буюу глицирризин нь хуурай, чийг дутагдалтай нөхцөлд илүү 
мэдрэг байж болох юм.

Харин нийлбэр сапонины агууламж нь үнслэгийн агууламжтай эерэг 
хамааралтай (p<0.05) буюу нийлбэр сапонины агууламж нэмэгдэхэд үнслэгийн 
агууламж дагаад нэмэгдэж байсан. Энэ нь тухайн ургамлын үндэсний биомасс 
болон үндэсний диаметрээс шууд хамаарч байгааг илтгэж байгаа юм. Полисахар 
нь тухайн ургамлын үнслэгийн агууламжтай урвуу (p<0.05) хамааралтай 
байсан.
Хүснэгт 3. Пирсоны коррляциар хамаарлыг харуулсан дүн

     p 
                  r Чийг (%) Үнслэг (%) Нийлбэр 

сапонин (%) Полисахар (%)

Чийг (%) 1 0.09 0.001 0.227
Үнслэг (%) 0.53 1 0.047 <0.001
Нийлбэр сапонин (%) 0.45* 0.279* 1 0.367
Полисахар (%) -0.172 -0.609** -0.129 1

Хэлэлцүүлэг

Ургамлын өсөлтөд үзүүлэх нэгдлүүд нь төрөл зүйл, ургамлын нас, хүрээлэн 
буй орчны нөхцөл, хөгжлийн үе шат, физиологийн болон хоол тэжээлийн байдал, 
эндоген дааврын тэнцвэрт байдлаас хамаарч ялгаатай байна (Menaka Thakur et 

all., 2019). Үүгээр бидний судалгааны биотик болон абиотик хүчин зүйлсээс 
хамаарч зарим хоёрдогч метаболитын агууламж ялгаатай байгааг тайлбарлаж 
болно. 

Бидний судалгаагаар хөгширч байгаа Урал чихэр өвсний үндсэнд нийлбэр 
сапонин буюу глицирризиний агууламж их байсан ба хоёрдогч метаболитуудын 
хуримтлал нь ихэвчлэн янз бүрийн стрессэд өртөх үед ургамалд нэмэгддэг. 
Төрөл бүрийн физик, хими, бичил биетний хүчин зүйлүүд нь абиотик эсвэл 
биотик ялгаруулагчийн үүрэг гүйцэтгэдэг бөгөөд энэ нь эцсийн дүндээ хоёрдогч 
метаболитуудын нийлэгжилтийг нэмэгдүүлэхэд хүргэдэг (Menaka Thakur et all., 
2019) гэх томьёололтой таарч байгаа юм. Нөгөөтээгүүр энэхүү нэгдэл орчны 
чийг дутагдалтай нөхцөлд илүү мэдрэг байж болох юм. Мөн хөгширч байгаа 
ургамлын эд эс нь үхжиж, хатсан байдаг ба 60%-ийн чийгийн алдагдалтай 
байдаг (Мандах, 2014). Энэ нь тухайн ургамал чийг дутагдахад нийлбэр 
сапонины агууламж нэмэгдсэн буюу урвуу хамааралтай байсан бидний 
судалгааны үр дүнг бататгаж байна. 

Ж.Батхүү (2009) Монгол орны баруун болон зүүн аймгийн 15 цэгийн Урал 
чихэр өвсний дээжинд нийлбэр сапонин буюу глицирризиний агууламжийг 
тогтоосон. Ингэхэд Дорнод аймгийн Тамсагийн хоолойгоос цуглуулсан 
дээжид хамгийн өндөр (5.86%) агууламжтай байсан ба үүнтэй ойр бидний 
Дорнодын Халхгол сумаас авсан дээжийн дундаж утгатай харьцуулахад 
ойролцоо агууламжтай (6.91%), харин хамгийн их утгатай (10.72%) дээжтэй 
харьцуулахад бага байв. Судалгаанд насны хувьд ялгаатай дээжүүд хамрагдсан 
байх талтай. Shunsuke Fujii (2014) ба бусад эрдэмтэд Баянхонгор аймгийн Богд 
сумын нутагт Урал чихэр өвсний 147 цэгийн байгалийн дээж (0.06-9.36%), 90 
цэгийн таримал буюу хүлэмж (0.04-4.8%)-нд ургуулсан дээжид глицирризиний 
агууламжийг тогтоосон судалгааны дүнтэй харьцуулахад байгалийн 17 цэгийн 
дээжид 3.68-10.72%, таримал 1 цэгийн дээжид 4.42-4.99% агууламжтай буюу 
байгалийн дээжид их байгаа ижил зүй тогтол ажиглагдсан бол харин хүлэмжид 
ургуулсан дээжээс гадаах талбайд тарималжуулсан дээжид харьцангуй өндөр 
агууламжтай байна.

Хөрсний механик бүтцээс хамаарч хөрсний чийгийг дамжуулах, шингээх 
чадвар нь ялгаатай байдаг (Лхамсүрэн, 2018) нь бидний судалгаанаас мөн 
харагдаж байна.

Бидний судалгаагаар Урал чихэр өвсний үндсэн дэх чийгийн агууламж нь 
хөрсний механик бүтэц, газарзүйн байршил, наснаас хамаарч ялгаатай байна. 
1980 онд Я.Дашжамц ба бусад эрдэмтдийн судалгааны ажилд Урал чихэр 
өвсний үндэсний системийн хөгжил нь жил бүрийн уур амьсгал, хөрсний бүтэц, 
ургамлын наснаас хамаарч харилцан адилгүй байдаг. 1-8 настай ургамлын 
үндэслэг иш нь хөрсний 16 см-т, 9-14 настай нь 5-40 см-т, 15-25 настай нь 24-200 
см ургах нь элбэг тохиолддог болохыг тэмдэглэсэн байдаг (Баянхонгор аймгийн 
Богд суманд байгуулах үйлдвэрлэл эрдэм шинжилгээний станцын техник эдийн 
засгийн үндэслэл, 1980) ба Урал чихэр өвсний чийгийн агууламж ялгаатай байх 
нөхцөлүүдийг дурдаж өгсөн нь бидний судалгааны үр дүнтэй таарч байгаа юм.



37

Mongolian Journal of Botany, 2024, 06 (32): 28-39

Дүгнэлт 

Урал чихэр өвсний үндсэнд агуулагдах нийлбэр сапонин болон полисахарын 
агууламж абиотик хүчин зүйлээс хамаарах хэдий ч биотик хүчин зүйл буюу 
онтогенез хөгжлийн үе шат илүү хүчтэй нөлөө үзүүлж байна. Нийлбэр сапонин 
үржлийн дараах хөгширч буй 21 настай бодгальд, полисахар үржлийн өмнөх 
шилжилтийн насны 6 настай бодгальд тус тус хамгийн их агуулагддаг болохыг 
тогтоов.

Байгалийн нөхцөлд ургаж байгаа Урал чихэр өвсний үндсэн дэх нийлбэр 
сапонины агууламж таримал ургамлынхаас илүү өндөр байна. Энэ нь нэг 
талаас байгалийн нөхцөлд чийг дутагдах орчны стрессээс үүдсэн хоёрдогч 
метаболитын ялгарал, хуримтлал өндөр байх, нөгөө талаас байгаль дээр 
онтогенезын үржлийн болон үржлийн дараах насны бодгалиуд зонхилдогтой 
холбоотой. 

Талархал

Энэхүү судалгааг Монгол Улсын Байгаль орчин, аялал жуулчлалын яам, 
Шинжлэх ухаан технологийн сангийн “Зэрлэг болон таримал ургамлын 
хөгжлийн үе шат, биохими, химийн найрлагын харьцуулсан судалгаа” 
(20ББ11ШT3030) сэдэвт төслийн санхүүжилтээр хийсэн.

Abstract. We aimed to examine the secondary metabolites in the root of G. uralensis from 
Eastern Mongolia and to see relationships between the content of these compounds depending 
on various factors such as region of plant growth, soil mechanic components, plant ontogenesis 
development stage, and whether it was cultivated or in the wild. G. uralensis root was 
collected from a total 9 soums of Dornod, Khentii, and Sukhbaatar provinces within 6 different 
ontogenesis stages. The contents of triterpene saponin (glycyrrhizin), and polysaccharide were 
determined by UV spectrometry using standard substances (Astragaloside IV, Glucose). 

The result of the research showed that the content of tritertenic saponins and polysaccharides 
in the root of G.uralensis were different depending on the stage of ontogenesis development 
as well as geographical location (p<0.05). On the other hand, we have found that the soil 
mechanic component doesn’t have an influence on these contents of G.uralensis root (p>0.05). 
One of the interesting results of the study is that the total saponin (glycyrrhizin) was different 
(p<0.05) within natural and cultivated samples, and the difference in the growing environment 
its statistically approved. 

In addition, when examining the relationship, it was found that triterpene saponin content 
of the G. uralensis root was negative related to the moisture content and positively related 
to the ash content (p<0.05), and the polysaccharide content was negative related to the ash 
content (p<0.05).

These finding suggests that the concentration of these secondary metabolites in the 
root of G.uralensis can vary significantly depending on the ontogenesis development stage. 
Understanding how ontogenesis development influences the production of saponins and 
polysaccharides in this medicinal plant is crucial for optimizing its cultivation and harvesting 
practices for maximum yield and quality. Further research is needed to explore the specific 
mechanisms underlying this ontogenetic regulation of secondary metabolites in G. uralensis.

Keywords: triterpene saponin, polysaccharide, soil mechanic component, ontogenesis 
development stage 

